
UVOD 

Izgradnja bosanskohercegovačkog društva na osnovnim vrijednostima evropske 

socijaldemokratije: slobode, jednakosti, pravde i solidarnosti, te uvažavanje, poštovanje i 

ostvarivanje temeljnih prava i sloboda čovjeka, u skladu sa međunarodnim konvencijama, 

neovisno o rodnom identitetu i seksualnoj orijentaciji programska su načela 

Socijaldemokratske partije BiH. 

Socijaldemokrati i socijaldemokratkinje žele društvo zasnovano na jednakosti i jednakim 

pravima ljudi. Čovjek treba da bude slobodan da se razvija kao pojedinac/pojedinka, 

kontrolira i oblikuje vlastiti život i da utiče na društvo.  Naš cilj je društvo bez superiornosti i 

subordinacije, bez klasne razlike, patrijarhata, rasizma ili homofobije i transfobije, društvo 

bez predrasuda i diskriminacije. 

Mi ne trpimo diskriminaciju na temelju spola, dobi, invaliditeta, boja, etničke pripadnosti, 

vjere, rodnog identiteta i seksualne orijentacije ili bilo čega drugog što nas čini jedinstvenim 

ljudima - bilo na poslu, u slobodno vrijeme, u školi, kod kuće ili negdje drugdje. 

(Socijaldemokratska partija BiH, 2015) 

LGBT osobe, kao jedna od najnevidljivijih društvenih grupa u Bosni i Hercegovini, nalaze se 

na margini političkog i društvenog života. 

Borba za prava LGBT osoba treba biti vođena idejom socijaldemokratije. To jasno pokazuju i 

rezultati istraživanja sprovedenog među političkim strankama i LGBT osobama u BiH 2013. 

godine, gdje se SDP BiH kao najveća politička partija građanske opcije određuje kao 

otvorenija za razgovor o LGBT temama i spremnija da prihvati Drugog i Drugačijeg u odnosu 

na ostale. (Sarajevski otvoreni centar, 2013) 

Stoga, želimo nastaviti raditi za veću slobodu i pravo svih da učestvuju ravnopravno u 

demokratskom društvu. 

Forum žena SDP BiH to postiže kreiranjem mehanizama i stvaranjem pozitivnog, sigurnog i 

ohrabrujućeg ambijenta kako bi se jačala svijest i znanje o pitanju rodne ravnopravnosti. 

Politika za ravnopravnost LGBT osoba jedan je od mehanizama aktivnog zagovaranja koja, 

na temelju analize različitih istraživanja, dokumenata, članaka i autorskih tekstova, preporuka 

institucija i organizacija civilnog društva, nudi mjere zaštite položaja i prava LGBT osoba u 

oblastima zaštite prava, obrazovanja, zdravlja, rada i zapošljavanja. 

POJMOVNIK 

LGBT je akronim koji se odnosi na lezbejke, gejeve, biseksualne i transrodne osobe. Pojam 

označava heterogenu skupinu koja se obično imenuje naslovom LGBT u društvenom i 

političkom aktivizmu. Ponekad pojam može uključiti interseksualne i queer osobe (LGBTIQ). 

(Damir Banović, 2011) 

 

Rodni identitet je dio ličnog identiteta koji se odnosi na vlastitu rodnu samokoncepciju. Rodni 

identitet razvija se pod utjecajem faktora socijalizacije: roditelji, škola, vršnjaci, mediji, 

kultura i društvo. 

 

Seksualna orijentacija  je emocionalna i/ili fizička privlačnost ili naklonost koja može biti 

prema osobama suprotnog (hetero), istog (homo), oba (bi) ili nijednom spolu (aseksualnost). 

Seksualna orijentacija formira se u ranoj životnoj dobi i ona nije pitanje izbora niti je 

podložna promjeni, a na njen nastanak utiču kombinacije bioloških i socioloških faktora. 

Razlikujemo slijedeće seksualne identitete: Homoseksualnost, heteroseksualnost, 

biseksualnost, transrodnost (transseksualnost, interseksualnost) i aseksualnost. 

 

 

ZAŠTITA PRAVA 

Položaj i status LGBT osoba u bosanskohercegovačkom društvu sa aspekta demokratije i 

ljudskih prava moguće je ocijeniti kao izrazito zabrinjavajući, na što upozoravaju brojne 

nevladine organizacije, relevantni međunarodni akteri, pojedini mediji kao i određeni dio 

akademske zajednice. Među 49 zemalja Evrope, Bosna i Hercegovina se nalazi na 29. mjestu 

po napretku u oblasti zaštite prava LGBT osoba i to 56% ravnopravnost i zabrana 

diskriminacije, 7% porodica, zločin iz mržnje  govor mržnje 18%, zakoni o rodnom identitetu 

i tjelesnom integritetu 26%, sloboda okupljanja, udruživanja i izražavanja 65% i azil 0%. 

(ILGA Europe, 2015) Početkom 2016. godine u Parlamentarnoj skupštini BiH su usvojeni 

amandmani na Zakon o azilu BiH, za koje su glasali i zastupnici SDP BiH, gdje se seksualna 

orijentacija i rodni identitet uzimaju kao osnova, što će utjecati na napredak BiH na Rainbow 

mapi Europe. 

LGBT osobe i njihova prava i slobode i dalje su na marginama društvenih tokova. Tome u 

prilog govore i rezultati istraživanja Zlatiborke Popov - Momčinović (2013) u kojem 57,3% 

građanki i građana BiH nemaju stav o tome koji je najveći problem LGBT osoba u BiH, 

97,3% je istaklo da nije upoznato sa tim kojim zakonima je regulisana zabrana različitog 

postupanja sa LGBT osobama, dok 73,4% njih uopšte ne poznaje LGBT osobu. 

Danas su mnoge LGBT osobe izložene/ni  nasilju, zastrašivanju i uznemiravanju zbog svoje 

seksualne orijentacije i rodnog identiteta. Zločini iz mržnje su kruto kršenje privatnosti i 

ozbiljan udarac na identitet. Zločini se najčešće događaju zbog predrasuda i neprijateljskih 

stavova, zbog čega su mnoge LGBT osobe prisiljeni/ne na tišinu, ne mogu živjeti otvoreno i 

potpuno učestvovati u životu zajednice. Mnoge žrtve zločina iz mržnje odluče ne prijaviti 

zločin nadležnim organima. 

Socijaldemokrati i socijaldemokratkinje se trebaju u svim kontekstima boriti za ljudsko 

dostojanstvo. Zločini iz mržnje s rasističkim, ksenofobičnim i homofobičnim motivima 

moraju biti prepoznati i imati veći prioritet od strane pravosuđa. Diskriminacija, ugnjetavanje 

i nasilje na osnovu seksualne orijentacije i rodnog identiteta je u suprotnosti s ljudskim 

pravima i tim zločinima trebamo stati u kraj. 

 

Cilj nam je ponuditi smjernice za što kvalitetnije rješavanje zakonskog statusa LGBT osoba i 

olakšavanje njihovog pristupa pravdi. S toga, SDP BiH se zalaže za slijedeće mjere: 

1. Kroz Zakon o zabrani diskriminacije jasno zabraniti diskriminaciju na osnovu 

seksualne orijentacije, rodnog identiteta, rodnog izražavanja i interspolnosti bez 

mogućnosti izuzeća, te s njime uskladiti postojeće entitetske i kantonalne zakone. 

2. Hitno usvojiti Zakone o životnim zajednicama u RS, FBiH i BD, kako bi se uredila 

prava i obaveze koja proizilaze iz zajedničkog, prodičnog života dviju osoba istog 

spola. 

3. Hitno usvojiti Zakon o rodnom identitetu u RS, FBiH i BD kako bi se uredile brze, 

efikasne i pravedne procedure pravnog priznavanja promjena spola, te medicinske 

usluge za promjenu spola  

4. Dosljedno, bez predrasuda i adiministrativnih prepreka osigurati pravo na javno 

okupljanje. 

5.  Harmonizirati krivične zakone dvaju entiteta i Distrikta Brčko, te u Krivičnom zakonu 

Federacije Bosne i Hercegovine definirati predrasudu kao motiv zločina nad LGBT 

osobama, čime bi se omogućio pravni mehanizam strožijeg kažnjavanja nasilja nad 

lezbejkama, gejevima, biseksualnim i transrodnim osobama.  

6. Odgovorno podsticati LGBT osobe da prijavljuju kršenje prava, diskriminaciju, govor 

mržnje i nasilje. Izgraditi mehanizme sigurnog prijavljivanja diskriminacije ili zločina 

i zaštite oštećenih LGBT osoba u okviru sudskih procedura i policije.  

7. Osnažiti suradnju nevladinih organizacija, tužiteljstava i sudova, u cilju zajedničkog 

doprinosa osnaživanju promidžbe i zaštite LGBT ljudskih prava, te unaprijeđenju opće 

sigurnosti LGBT zajednice. 

8.  Organizirati treninge i/ili edukativne radionice za uposlenike pravosuđa i policije 

kako bi ih se upoznalo s postojećim zakonima koji štite LGBT ljudska prava. 

9.  Nadležne institucije u oblasti unaprjeđenja i zaštite ljudskih prava trebaju 

permanentno raditi na mapiranju diskriminacije, govora mržnje i zločina iz mržnje, 

radi preciznijeg dijagnosticiranja potencijalnih problema u vezi s neprijavljivanjem 

slučajeva ili nedonošenjem adekvatnih i zadovoljavajućih presuda.  

10. Permanentno raditi na uspostavljanju i razvoju besplatnog pravnog savjetovanja i 

pružanja besplatne pravne pomoći LGBT osobama, žrtvama diskriminacije i/ili nasilja, 

u cilju omogućavanja odgovarajućeg pravnog zastupanja ili adekvatnog 

samozastupanja.  

11. Upoznavati širu javnost o LGBT ljudskim pravima, te raditi na podizanju razine 

senzibiliziranosti i tolerantnosti. 

 

 

OBRAZOVANJE 

17% LGBT osoba u Bosni i Hercegovini biva psihički i/ili verbalno zlostavljano od strane 

školskih drugova, dok je nad njih  30% izvršeno fizičko nasilje od strane školskih drugova. 

(NDI, 2015) 

Imajući u vidu da je škola jedna od najznačajnijih faktora razvoja ličnosti, odgoja i 

obrzovanja, pomaci u ovom sektoru bi se svakako u značajnoj mjeri odrazili na društvo u 

cjelini, pojedince/ke koji ga sačinjavaju i izgrađuju, i na samu LGBT zajednicu koja čini 

jednu od najmarginalnijih grupa bh. društva.  

Mladi ljudi koji znaju da su lezbejke, gej, biseksualci/ce i/ili transrodne osobe često se nalaze 

u vrlo nezavidnim položajima, kako u pogledu sigurnosti u svoj identitet, tako i zbog straha 

od reakcije drugih. Bosanskohercegovačke škole trebaju stajati iza tih mladih osoba i imati 

apsolutnu nultu toleranciju na situacije gdje su maltretirani/e od strane druge djece. Potpuno 

je neprihvatljivo da jedan/na učenika/ca ide u školu plašeći se od verbalnog ili fizičkog 

zlostavljanja.  

 

Socijaldemokrati i socijaldemokratkinje žele da ojačaju napore u borbi protiv nasilja, 

zlostavljanja, uznemiravanja i diskriminacije u školama. Nastavnici, nastavnice i drugo 

osoblje škole treba da steknu znanja i vještine za sprečavanje i suzbijanje bilo kojeg oblika 

nasilja. U svim školama potrebno je prijaviti uznemiravanje i zastrašivanje ili ako se ne 

poštuje nastavni plan i program koji ne vrijeđa ili omalovažava nekoga po pitanju vjere, 

nacije, etničke i rasne pripadnosti, invaliditeta, spola, rodnog identiteta i seksualne 

orijentacije, te svake druge različitosti. 

 

Cilj ove javne politike je ponuditi smjernice za što kvalitetnije rješavanje položaja LGBT 

osoba u obrazovnom sistemu BiH. Izrazito heteronormativno obrazovanje u kome se insistira 

na predstavi da je heteroseksualni brak i heteroseksualna porodica „matična ćelija društva“ te 

da su društveno prihvatljivi/e samo heteroseksualni/e muškarci i žene, čiji je rodni identitet 

odraz njihovog biološkog spola, i dalje je jedno od glavnih uporišta diskriminacije LGBT 

osoba u bh. društvu. Zakonski okvir obrazovanja je izuzetno raslojen u skladu sa 

administrativnim podjelama zemlje, što dodatno otežava provođenje određenih zakona, ali i 

praćenje slučajeva diskriminacije LGBT osoba u obrazovanju. LGBT osobe su u procesu 

obrazovanja sasvim nevidljive ili su, u udžbenicima, predstavljene na diskriminirajući način. 

Posljedice toga su, između ostalog, prikriveni i otvoreni oblici nasilja kojima su izložene.  

 

Pravo na obrazovanje LGBT osoba podrazumijeva širi spektar aktivnosti društvene zajednice 

kako bi se stvorilo okruženje u kojem će LGBT osobe bez diskriminacije, straha i nasilja moći 

da ostvare fizički, emotivni i intelektualni razvoj. U tom procesu značajnu ulogu imju 

odgojno-obrazovne institucije, učitelji i učiteljice, nastavnici i nastavnice, profesori i 

profesorice, pedagozi i pedagoginje, psiholozi i psihologinje, te učenici i učenice, studenti i 

studentice, zatim i roditelji kao faktori razvoja ličnosti i učesnici/e u tom procesu. 

Tri ključne dimenzije prava na obrazovanje LGBT osoba su:  

- Pravo na obrazovanje LGBT osoba bez diskriminacije i uskraćivanja mogućnosti za 

obrazovanje i stručno usavršavanje; 

- Uklanjanje homofobije, bifobije i transfobije iz nastavnih programa, te obrađivanje 

tema koje se tiču LGBT osoba na stručan, pedagoški i društveno odgovoran način; 

-  Spriječavanje fizičkog i verbalnog nasilja usmjerenog prema LGBT osobama od 

drugih učesnika/ca u obrazovnom procesu. 

 

Socijaldemokratska partija BiH radiće na poduzimanju sljedećih mjera: 

1. Usvojiti izmjene i dopune zakonskih akata koji reguliraju oblast obrazovanja u BiH, 

kojima će seksualna orijentacija i rodni identitet eksplicitno postati zabranjeni osnovi 

u pogledu ostvarivanja prava LGBT učenika/ca na obrazovanje. 

2.  Prema preporukama Vijeća Evrope, ukloniti netačne, diskriminatorne i stereotipne 

podatke o LGBT osobama u udžbenicima, te u nastavni plan i program unijeti 

objektivne informacije o seksualnoj orijentaciji, rodnom identitetu i izražavanju. 

Obavezujući odgovarajuće organe na državnom, entitetskom i kantonalnom nivou, te 

nivou Brčko distrikta BiH, potrebno je ukloniti sve informacije koje utiču na razvoj 

homo/bi/transfobije.  

3. Također je potrebno uključiti ova znanja u nastavne programe fakulteta na kojima 

studiraju budući/e profesori/ce te uvesti permanentno obrazovanje o ovim temama kao 

vid dodatnog obrazovanja. 

4. Ministarstva obrazovanja i nadležni pedagoški zavodi bi trebali obezbijediti edukaciju 

nastavnika/ca, školskih pedagoga/inja, psihologa/inja i direktora/ica, ali i roditelja u 

cilju senzibiliziranja za probleme i potrebe LGBT učenika/ca. Nastavnicima/ama, 

školskim psiholozima/ginjama, pedagozima/ginjama i diretkorima/icama potrebno je 

obezbijediti literaturu koja će im pružiti uvid u problem nasilja i diskriminacije nad 

LGBT učenicima/ ama u školama, te informacije o načinima kako im pružiti 

adekvatnu i profesionalnu podršku. 

5.  Uspostaviti povezivanje i saradnju ministarstava obrazovanja, srednjih škola i 

pedagoških zavoda, te nevladinih organizacija koje se bave LGBT pitanjima.  

6. Obezbijediti sigurnije okruženje i programe pomoći i podrške LGBT učenicima/ama 

koje/i su doživjele/i diskriminaciju i/ili nasilje na osnovu seksualne orijentacije i/ili 

rodnog identiteta i izražavanja. 

7. Pokrenuti mjere za borbu protiv svih oblika homofobičnog nasilničkog  ponašanja u 

školi. Projekti prevencije i suzbijanja vršnjačkog nasilja trebaju sadržavati i 

specifičnosti nasilja nad učenicima/ama iz LGBT populacije.  

8. Insistirati na korištenju rodno senzitivnog jezika, te osporavati govor mržnje i 

diskriminirajuće komentare od strane nastavnika/ca i učenika/ca.  

9. Uvrstiti teme relevantne za LGBT osobe u okviru predmeta poput književnosti, 

psihologije, sociologije, biologije, filozofije, etike, demokratije i ljudskih prava. 

10.  Promovirati veće razumijevanje i svijest o efektima diskriminacije LGBT osoba na 

njihovo obrazovanje, emotivno sazrijevanje i općenito proces formiranja ličnosti. 

 

 

ZDRAVLJE 

Postotak  LGBT osoba koje imaju  neki zdravstveni problem je veći u odnosu  na opštu 

populaciju. Jedan od razloga je vezan  za odnos prema  LGBT osobama koji je pun 

predrasuda i nepoštovanja što to utiče na njihovo zdravlje. LGBT osobe su više izložene 

fizičkom i psihičkom nasilju. Misli o samoubistvu su također češće među LGBT mladima 

nego kod heteroseksualaca/ki iste dobi. To je ozbiljan problem i ove znakove upozorenja 

moramo uzeti za ozbiljno. 

Pacijente/ice u zdravstvu uvijek treba tretirati s poštovanjem i ravnopravno. Da bi se postigla 

profesionalna i precizna usluga potrebno je educirati zaposlenike/ice zdravstvenih institucija. 

Osim općih odredbi o zabrani diskriminacije, ne postoje drugi propisi na koje bi se LGBT 

osobe mogle pozivati kako bi ostvarile prilagođen i nediskriminacijski pristup 

javnozdravstvenim uslugama.  

Potrebno je, u saradnji sa sistemom javnog zdravstva, medicinskim osobljem i Ministarstvom 

zdravlja na svim nivoima, pristupiti izradi:  

1. edukacijskog i informativnog materijala za medicinsko osoblje; organizaciji seminara 

stručnog usavršavanja za liječnike i liječnice i drugo medicinsko osoblje (u prvom 

redu na nivou primarne i hitne zdravstvene zaštite); 

2.  unijeti u kurikulume medicinskih fakulteta nastavne sadržaje o važnosti i oblicima 

zdravstvenih usluga prilagođenih specifičnim potrebama LGBT osoba i postupanju 

prema LGBT osobama u sistemu zdravstvene brige na nediskriminacijski način;  

3. izradi politika i programa na nivou Ministarstva zdravlja FBiH i RS kako bi se stvorio 

normativni okvir u pružanju zdravstvenih usluga uz puno poštovanje i uvažavanje 

spolnog i rodnog identiteta. Pri tome se može institucionalizirati odnose zdravstvenih 

ustanova s LGBT zajednicom potpisivanjem sporazuma o saradnji i razvoju 

zajedničkih inicijativa i time jačati kapacitete zdravstvenih radnika i radnica i 

medicinskog osoblja, te kontinuirano unaprjeđivati usluge za rad s LGBT zajednicom. 

To uključuje i izradu posebnih preporuka koje se tiču do sada zanemarenih područja, 

uključujući unapređivanje dostupnosti skrbi za LGBT osobe, preventivne medicinske 

inicijative specifične za LGBT populaciju i kulturalnu kompetenciju pružatelja/ica 

usluga zdravstvene brige.  

 

 

RAD I ZAPOŠLJAVANJE 

Istraživanja pokazuju da zemlje koje  aktivno rade na različitosti i otvorenosti postaju 

kreativnije, imaju veći rast i više radnih mjesta. Radna mjesta koja obuhvaćaju različitosti, 

jednakosti i nejednakosti imaju povećanu kreativnost, produktivnost i profitabilnost.   

U Bosni i Hercegovini, zemlji sa velikom stopom nezaposlenih i skoro permanentnom 

političkom i ekonomskom krizom, zbog uskraćivanja prava na rad i drugih prava koja 

uporište imaju u radnom odnosu, LGBT osobe ne osjećaju se sigurnima javno iskazati svoju 

seksualnu orijentaciju i rodni identitet. U Bosni i Hercegovini ne postoje evidentirani 

slučajevi diskriminacije LGBT osoba na radnom mjestu, što ne znači da oni i ne postoje.  

U Bosni i Hercegovini nisu provedena ni fokusirana istraživanja koja bi se bavila ispitivanjem 

stavova poslodavaca/teljki i zaposlenika/ica, kada se radi o zaposlenicima/ama drugačije 

seksualne orijentacije i/ili rodnog identiteta, niti su provedena ispitivanja LGBT osoba o 

njihovom položaju na radnom mjestu.  

U istraživanju koje je proveo Nacionalni demokratski institut (2015), a koje se odnosi na 

LGBTI pitanja u zemljama Zapadnog Balkana, LGBT osobe u Bosni i Hercegovini najveću 

diskriminaciju doživljavaju u oblasti zapošljavanja, njih 36%, zatim 19% policijske zaštite, 

12% političkog djelovanja, 13% socijalne zaštite i 17% drugo. 

 No, neka istraživanja koja su provedena u Hrvatskoj, zbog slične tradicije i političke kulture 

odnosa prema manjinama, mogu se koristiti kao vid pokazatelja odnosa prema LGBT 

osobama i u Bosni i Hercegovini. 

Rezultati navedenog istraživanja u Hrvatskoj pokazuju da je samo 13,6 % LGBT osoba 

sigurno da su svi na radnom mjestu upoznati s njihovom homoseksualnošću ili 

biseksualnošću. Na pitanje „Biste li zaposlili deklariranog homoseksualca ili 

homoseksualku?“ čak 66 osoba zaduženih za donošenje poslovnih odluka u 202 hrvatska 

preduzeća odgovorilo je negativno. 49 ispitanika/ica odgovorilo je da bi homoseksualnim 

osobama trebalo zabraniti rad u javnim službama; 69% ispitanika/ca izjavilo je da bi 

homoseksualnim osobama trebalo zabraniti rad s djecom u obrazovnom sistemu; 40% 

ispitanika/ica je odgovorilo da homoseksualnim i biseksualnim osobama treba zabraniti 

obavljanje poslova vezanih uz odgoj i obrazovanje djece i mladih; 38% ih je izjavilo da im je 

neprihvatljivo da im homoseksualna ili biseksualna osoba bude saradnik/ica na poslu, te 39% 

da to bude transeksualna osoba. (Sarajevski Otvoreni Centar, 2013) 

Sarajevski otvoreni centar je u sklopu projekta o položaju LGBT osoba na radnom mjestu u 

BiH 2013. godine dobio odgovore od Ministarstva za rad, socijalnu politiku, raseljena lica i 

izbjeglice Kantona Sarajevo, Ministarstva za rad, socijalnu politiku i povratak Tuzlanskog 

kantona, Ministarstva zdravlja i socijalne politike Srednjobosanskog kantona i Institucije 

ombudsmena za ljudska prava u BiH da ne postoje slučajevi diskriminacije i mobinga na 

osnovu seksualne orijentacije i rodnog identiteta na radnom mjestu, te da se u okviru svojih 

planova ne bave pitanjem položaja LGBT osoba.  

 

Da bi se adekvatno odgovorilo na pitanje diskriminacije LGBT osoba na radnom mjestu, 

Socijaldemokratska partija BiH će preduzeti sljedeće aktivnosti:  

- predložiti izmjene i dopune antidiskriminacijskih zakona (Zakona o ravnopravnosti 

spolova i Zakona o zabrani diskriminacije) u okviru kojih bi se izričito navodio i rodni 

identitet i seksalnu orijetciju kao zabranjen osnov diskriminacije u pogledu 

ostvarivanja prava na rad i u vezi sa radom LGBT osoba;  

- predložiti izmjene i dopune zakona o radu FBiH, RS i BD u okviru kojih bi se izričito 

naveli seksualna orijentacija i rodni identitet kao zabranjeni vid diskriminacije u 

pogledu ostvarivanja prava na rad i u vezi sa radom LGBT osoba;  

- predložiti izradu odgovarajućih strategija i akcionih planova na državnom, entitetskom 

i kantonalnom nivou, te nivou Brčko distrikta Bosne i Hercegovine u okviru kojih bi 

pitanja diskriminacije na radu i mobinga LGBT osoba našla posebno mjesto i zaštitu;  

- inicirati izradu i usvajanje politika na nivou sindikata i udruženja poslodavaca/teljki 

kroz koje bi se pitanje položaja LGBT osoba na radnom mjestu posvetila posebna 

pažnja i zaštita;  

- utjecati na usvajanje politika zaštite prava LGBT osoba na radu i povodom rada na 

nivou individualnih poslodavaca/teljki (preduzeća, javnih ustanova i sl);  

- inicirati i učestvovati u programima edukacije i senzibiliziranja poslodavaca/teljki i 

sindikata o potrebama i marginalnom položaju LGBT osoba na radnom mjestu;  

- raditi na polju saradnje predstavnika/ca vlasti, sindikata, udruženja poslodavaca/teljki i  

nevladinih organizacija koja se bave pitanjima prava i sloboda LGBT osoba. 

